
Koldo ARTOLA*

Saio honen azpitituluak dioen modura eta laburki esanik, aldaera honen
baitan sailkaturiko zortzi herritan bildu den hainbat datu dakargu hona

oraingoan, haien arteko erkaketatik zer eta zenbaterainokoa duten komun
eta zer ez ikusteko asmoz.

Lurralde hauetan euskararen ahozko transmisioa XX. mendeko gerla zibi-
la hasterako etenik zegoen jada, hizkera-molde honen azken hiztunak, gutxi-
gorabehera, aipatu mendearen hasieran sortuak baitziren. Guk elkarrizketatu
genituenean, duela hogeita hamar urte inguru, hitz egiteko dorpe xamar zeu-
den, batzuk ia ezinean, urte luzetako ahanztura-prozesu baten ondorio.
Sarrera xume honetan, beraz, zer aurkeztu behar askorik ez izateaz gainera,
zalantzatan gaude aukeraturiko bide hau abiarazirik asmatu izana, zailtasun
asko aurkitu baitugu ekarritako hitzak sailkatzen hasi eta han-hor-hemenka
hainbeste eta hainbeste ohar eta zehaztasun egin behar izatean, inoiz hasiri-
ko bidean atzera egiteko tentaldia izateraino.

Izan ere, horretarako prestatu leihatiletan lekua irabazi nahi eta, hitzen
baten aldaera idazterakoan, era honetan jokatu dugu: 1) Antzeko, hurbileko
edota sinonimoak direnen artean, (,) idatzi dugu; 2) Antonimo direnen ka-
suetan, (/); eta 3) Zerikusi beharreko hitzen kasuetan (abendu eta maiatz,
kasu), (;). Baldin herri batean garbi bildu bada eta beste batean garbitu (edo-
ta zikin eta zikindu), batzuetan zein bere leihatilan idatzi dugu, baina inoiz,
leihatilan leku izanez gero, bata bestearen ondoan. Gainera, bere baitan bes-

telako datu interesgarriren bat eskaintzen duen zenbait hitzi leku egin diogu,
dela modismoa, dela atzizkia edo dena delakoa.

Diogunez, ez dugu garbi ikusten tamainako ur handitan sartzeak merezi
izan duen (hainbeste datu eta iturri kontsultatu, irakurri, berrirakurri... hau,
hori eta hura berriro errepasatu beharra...), baina, egia esateko, arazoaz kon-
turatu orduko saioa aski aurreraturik zegoenez, tira, zirt edo zart, bururatze-
raino eramatea izan da gure azken erabakia. Irakurleak barkatuko ahal digu
datuen aurkezpena batere ortodoxoa ez izatea. Datuok, nolanahi ere, hor
daude eta baldin zerbaitetarako balioko badute, horrekin konformatuko
gara.

Herrioi zutabe bana prestatu eta mendebaldetik ekialderanzko norabide-
an ordenatu ditugu: lehenengo Hego-Esteribarko Ilurdotz1 eta ondoren
Artzibarko zazpi herriak: Espotz, Uritz, Hiriberri, Arrieta, Lakabe, Orotz-
Betelu (kasu honetarako herri artzibartartzat jo duguna, orain ez hain aspal-
di hala izan baitzen) eta Azparren. Aurrenik, baina, aipatu herrien,
datu-emaileen, biltzaileen, materialen eta bilketa-daten berri ematen duen
koadroa prestatu dugu:

HERRIAK BERRIEMAILEAK BILTZAILEAK MATERIALAK NOIZKOAK

Ilurdotz Joaquin Garrues Goñi Koldo Artola inkestak eta hizketak 1981-1986

Espotz Manuel Zazpe Garde Koldo Artola inkesta bat 1985-1986

Uritz Juan Cruz Elizalde Louis-Lucien Bonaparte kristau-ikasbide bat 1865 urte ingur.

Hiriberri Francisca Larrageta Monaut,
Lino Méndez Expósito,
Soledad Arbonies Larrageta,
Paca Larrageta Imirizaldu eta
Ambrosio Usoz Imirizaldu

Koldo Artola elkarrizketak 1971-1983

Hiriberri Ambrosio Usoz Imirizaldu Aranzadi, EAEL2 inkesta eta elkarrizk. 1979

Hiriberri Soledad Arbonies Larrageta Aitor Arana elkarrizketak 2002

Arrieta Saturnino Etxamendi Larrea Koldo Artola inkestak eta elkarrizk. 1981-1992

Arrieta Juana Ibarrola Euskaltzaindia, IKER3 inkesta (Erizk. Iruk.) 1922

Lakabe Javier Ibarra Murillo Orreaga Ibarra prediku bat 1925 urte ingur.

Orotz-Betelu German Garmendia Arturo Campion Orreaga izeneko testua 1880 urte ingur.

Orotz-Betelu Angela Orradre eta
Fermin Arbunies

Euskaltzaindia, IKER4 inkestak (Erizk. Iruk.) 1922 urte ingur.

Orotz-Betelu Juan Simon Goñi,
haren emazte Pilar eta
Fermina Iturri

Aita Donostia toberak (RIEV) 1924

Orotz-Betelu Juana Orradre Ana Maria Echaide inkesta (Eusk. en Nav.) 1976?

Orotz-Betelu Gregorio Arzelus Arzelus Koldo Artola inkesta-apurrak 1983-1987

Azparren Gregoria Bizkai Eskabel eta
Agueda Bizkai Iribarren

Koldo Artola inkesta eta apurrak 1983-1985

1 Herrixka honetatik hurbileko Irotzen Javier Irigaray adiskideak, 1974an, bildu zituen datuetarik
batzuk kontuan izan ditugu, hauek, gutxi izatean, zutabe bat egiteko adina eman ez badute ere.

2 Biltzailea: Fermín Leizaola.
3 Biltzailea: Resurrección María de Azkue.
4 Biltzailea: Aita Eusebio Etxalarkoa. Herri honetan jaso ziren bi inkestetako baten erantzuleak

Angela Orradre eta Graciana Ezkabel izan ziren, baina hau, sortzez oroztarra ez zenez, ez dugu kon-
tuan hartu. Angela Orradre izan zen, gainera, erantzurik gehienak eman zituena.

Urizko eta Lakabeko datuetan, ulertzen erraza denez, gai erlijiosoarekin ze-
rikusia duten hitzak dira nagusi, baina bada, era berean, lexikoaren aldetik ja-
kingarria den hitz mordoska ederra. Gainerako herrietan, ordea, alderantzizko
joera dugu, bestelako hitzak baitira nagusi eta giro erlijiosokoak, berriz, gutxia-
go.

Artzibarko Arrieta eta Hiriberri dira saio honetan prestatu dugun erkaketa-
rako ardatza, bi herriok aldaera edo barietatearen erdialdean eta ibarraren ipa-
rraldean baitaude. Ditugun daturik gehienak ere bi herri hauetan eskuraturik
gaude eta, hauek honela, bietako bat, ARRIETA, hautatu dugu lagin-erakusle na-
gusitzat. Arrazoia da herri honetan dugun ia informazio guztia lagun bakar bati,
Saturnino Etxamendiri, zor zaiola (herriko beste iturriren batetik ekarritako da-
tuak oso urriak dira) eta hari, agian, aurpegia eman liezaiokeen Hiriberrik aur-
kezten dituen datuak, berriz, hainbat laguni zor zaizkiola, artean kanpoko
eragina nozitu duen baten bati. Arrietak ‘agintzen’ du, beraz, bera baita, nola-
bait esateko, erreferentzi puntua, berari begira baitaude beste herrietan bilduri-
ko datuak. Badira, haatik, ibarrean erabiliak izanagatik, saio honetara ekarri
gabeko hitz asko eta asko, gure nahia ez baita hiztegi bat egitea izan, Aitor Arana
adiskideak hain ederki burutu zuenaren antzekoa, hona dakartzagun herri des-
berdinen arteko hitzen antzekotasunak zein diferentziak agerian ezartzea baizik.

Zenbait dokumentutan aurkitu ditugun grafiak direla eta, azkenik, Urizko
kristau-ikasbidekoa oraingo moldeetara egokitu dugula esan beharrean gaude.
Honela, eskuizkribuan dakuskigun ainguiru, facilqui, virgina, aprovechatu, ara-
gui, ausi, verce, amberce eta vacar gisako hitzak, adibide soil batzuk aipatzeaga-
tik, guk aingiru, fazilki, birjina, aprobetxatu, aragi, autsi, bertze, anbertze eta
bakar idatzi ditugu, hurrenez hurren.

Ana Maria Echaidek El euskera en Navarra izeneko lanean erabili zuen alfa-
beto fonetikoaren grafia ere, Orotz-Beteluko inkestari dagokion bezainbatean,
ohiko ortografiaren moldeetara egokitu dugu, emaitzok gainerako datuenekin
berdintze aldera.

Eta, besterik gabe, saioari hasiera emango diogu, aipatu erkaketarako ba-
tzuetan pare bat herriren arteko datuak bakarrik baliatu ditugula esanik eta ja-
rraiko oharra egin ondoren:

Saioaren eremutzat hartu dugun esparrua eta haren baitako datu-iturriak es-
kaini dizkiguten herrien kokapena irakurleari modu erraz batez erakusteko,
mapa-parea prestatu dugu.

Lehenengoan, saio hauetan guztietan lanaren oinarritzat baliatu dugun
Louis-Lucien Bonaparteren mapaz lagunduta agertzen denekoan, esku artean
dugun eremuaren proiekzioa ikus daiteke, aipatu modu errazean aurkeztua.

Bigarrenean, eremu hauxe dugu soil-soilik, bestean baino tamaina handia-
goan. Saioaren funtsa diren herrixken izenak –herrixka diogu, denak baitira he-
rri txikiak, haietako batek, Espotzek, gaur egun, biztanle bakarra besterik ez
duena– itxura errektangularreko kaiolatxo banatan sartu ditugu haien kokape-
na zehazteko asmoz, mendebaldeko bazterrean Hego-Esteribarko Ilurdotz eta
ekialdekoan Artzibarko Azparren ageri direla.

Litekeena da, agian, maparen erdialdean ageri den Arriasgoiti izena,
Esteribarren eta Artzibarren artean kokatua, inorentzat bitxia izatea, gaur
egun ez baita era horretan izendatzen. Kontua da 1943. urtean ibar hau
Lizoainibar izenekoari batu zitzaiola, ordutik hona Lizoainibar-Arriasgoiti
izenekoa osatzeko.

LABURPENA

Artzibarko aldaera deitu izanaren inguruan (7 – Barnera begirako zenbait erkaketa)
Oraingoan, saio honen aurrekoetan erabilitako zenbait datu baliatuz eta are
hauetatik kanpoko beste batzuk –L. L. Bonaparteren euskalki-sailkapena
gogoan beti–, aldaera honen baitan sailkatu zortzi herriren arteko lexikoa eta
honi loturiko zertzelada batzuk aurkeztu eta erkatu ditugu, haien arteko
antzekotasunak zein ezberditasunak agerian uzteko asmoz.
Giltza hitzak: Artzibarko aldaera; euskara; dialektologia; hiztegia.

RESUMEN

Acerca de la llamada variedad de Arce (7 – Algunas comparaciones lexicales internas)
En esta ocasión, valiéndonos tanto de datos empleados en anteriores entregas
como de otras fuentes, presentamos, siempre con base en la clasificación dia-
lectal del príncipe L. L. Bonaparte, un conjunto de palabras y algunos aspec-
tos referidos a las mismas y recogidas en ocho pueblos pertenecientes a esta
variedad, con el fin de someterlas a comparación y ver así en qué medida
coinciden.
Palabras clave: variedad de Arce; euskera; dialectología; vocabulario.

ABSTRACT

About the so-called variety of Arce (7 – Some internal lexical comparisons)
In this ocassion, using both data already mentioned in previous deliveries and
other sources as well, we present, always on the basis of the dialect classifica-
tion by Prince L. L. Bonaparte, a set of words and some aspects concerning
them, collected in eight villages belonging to this variety, in order to submit
them to comparison and see to what extent they match whith each other.
Keywords: variety of Arce; Basque; dialectology; vocabulary.

